
Prakata

Segala puji-pujian dan kesyukuran dipanjatkan kepada Allah SWT atas 
keizinan-Nya, akhirnya buku ini berjaya diterbitkan selepas berhempas-
pulas menyiapkannya. Selawat dan salam buat junjungan besar Rasulullah 
SAW, para isteri dan keluarga, para sahabat, serta para pengikut Baginda 
SAW yang membawa panji kebenaran sehingga ke hari perhitungan. Buku 
ini merupakan hasil olahan dan suntingan daripada tesis di peringkat 
Ijazah Sarjana yang berjudul ‘Pembendungan Perkahwinan Kanak-kanak 
menurut Konteks Perundangan di Malaysia’.

Perkahwinan kanak-kanak merupakan  isu global yang memberi kesan 
kepada berjuta-juta kanak-kanak pada setiap tahun yang berleluasa di 
pelbagai negara. Amalan tersebut melibatkan perkahwinan kanak-kanak 
di bawah umur 18 tahun yang disifatkan sebagai pencabulan hak asasi 
kanak-kanak, dan berupaya membawa kesan negatif kepada kesejahteraan 
fizikal, psikologi dan emosi mereka. Walau bagaimanapun, perkahwinan 
kanak-kanak masih berterusan di kebanyakan negara majoriti Muslim, dan 
isu tersebut telah menjadi topik perdebatan dan perhatian yang penting 
dalam masyarakat Islam. 

Buku Perkahwinan Kanak-kanak dan Islam ini bertujuan untuk 
mengkaji isu perkahwinan kanak-kanak dalam konteks undang-undang 
dan perspektif Islam, serta penglibatan ulama dan pemimpin Islam dalam 
usaha menamatkan amalan ini. Buku ini meneroka aspek hukum syarak 
dan perundangan, mengapa perkahwinan kanak-kanak masih berterusan di 
beberapa negara majoriti Islam, dan usaha yang sedang dilakukan dalam 
membendung amalan ini. Buku ini juga menghuraikan peranan undang-
undang dan Islam dalam membentuk sikap dan amalan masyarakat 
berkaitan perkahwinan kanak-kanak, serta potensi undang-undang Islam 
untuk dijadikan sebagai kerangka penyelesaian isu tersebut. 

Buku ini dimulakan dengan memberikan gambaran keseluruhan 
tentang akar sejarah dan budaya perkahwinan kanak-kanak dalam 
masyarakat Islam. Buku ini seterusnya turut meneliti pelbagai hujah 
undang-undang dan agama yang telah digunakan untuk membenarkan 
amalan perkahwinan kanak-kanak, dan hujah balas yang dikemukakan 

oleh mereka yang berusaha untuk membendungnya. Buku ini juga akan 
memberi tumpuan kepada penglibatan ulama dan pemimpin Islam dalam 
menamatkan perkahwinan kanak-kanak. Melalui pelbagai faktor agama, 
budaya, dan sosial terhadap perkahwinan kanak-kanak. Buku ini juga 
akan mengetengahkan usaha ulama dan pemimpin Islam untuk mengubah 
perspektif dan pendirian masyarakat, agar isu perkahwinan kanak-kanak 
ini dapat diselesaikan dengan harmoni. 

Di samping itu, buku ini juga akan menjelaskan peranan ulama 
dan pemimpin Islam dalam membentuk undang-undang dan dasar 
berkaitan perkahwinan kanak-kanak, dan cabaran yang mereka hadapi 
dalam melakukannya. Pembaharuan undang-undang yang diperlukan 
ini bertujuan untuk membendung perkahwinan kanak-kanak dengan 
berkesan, termasuklah beberapa cabaran yang perlu diatasi untuk 
melaksanakan pembaharuan tersebut. Pembaharuan undang-undang 
adalah diperlukan dalam undang-undang keluarga Islam di kebanyakan 
negara Islam bagi membendung perkahwinan kanak-kanak, kerana rangka 
kerja undang-undang semasa di negara-negara ini sering tidak melindungi 
hak kanak-kanak sewajarnya daripada amalan perkahwinan kanak-kanak. 
Masih banyak negara yang mempunyai had umur minimum yang sah 
bagi perkahwinan di bawah 18 tahun, iaitu tahap umur dewasa dan umur 
yang ditetapkan oleh Konvensyen mengenai Hak Kanak-kanak. Undang-
undang tersebut membolehkan pendaftaran undang-undang perkahwinan 
kanak-kanak di bawah 18 tahun dibuat secara pentadbiran. Antara sebab 
lain ialah kebanyakan undang-undang di negara-negara Islam tidak 
menyediakan perlindungan undang-undang yang mencukupi untuk 
melindungi hak kanak-kanak dalam pelbagai aspek kehidupan mereka, 
seperti hak pendidikan, kesihatan, ekonomi, sosial, dan perlindungan 
daripada risiko penderaan dan eksploitasi. 

Pengarang ingin merakamkan setinggi-tinggi penghargaan kepada 
Universiti Kebangsaan Malaysia (UKM) dan Kementerian Pengajian 
Tinggi (KPT) atas geran penyelidikan yang menyalurkan dana projek 
penyelidikan (FRGS/1/2019/SSI10/UKM/02/4) bertajuk ‘Pembinaan 
Modul Latihan Perkahwinan Kanak-kanak bagi Pegawai Agama dan 
Syariah menurut Hak Asasi Manusia dan Siyasah al-Shar’iyyah’. 
Menerusi inisiatif penyelidikan tersebut, maka terhasil buku ini dengan 
jayanya. Begitu juga, apresiasi juga ditujukan kepada Penerbit UKM atas 
inisiatif Dana Penerbitan Buku (DPB-2023-134) yang diberikan sehingga 

buku ini berjaya diterbitkan. Semoga buku ini dapat dimanfaatkan oleh 
para pembaca sekalian bagi memahami wacana perkahwinan kanak-kanak 
pada konteks hari ini dengan lebih jelas.

Muhammad Al-Ghazalli Abdol Malek
Mohd Al Adib Samuri


